Foreldrafélög og foreldraráð.

Í Aðalnámskrá grunnskóla segir um hlutverk og markmið grunnskóla að unnið skuli að því í samvinnu við heimilin að búa nemendur undir líf og starf. Þar segir ennfremur að frumábyrgð á uppeldi og menntun hvíli á foreldrum en hlutur grunnskóla felist einkum í því að sjá nemendum fyrir formlegri fræðslu og taka þátt í félagslegri mótun þeirra.  Eins og gefur að skilja kallar þetta sameiginlega verkefni heimila og skóla á náin tengsl, gagnkvæmt traust, gagnkvæma upplýsingamiðlun, samábyrgð og samvinnu.  Skyldu sinni varðandi samstarfið gegna flestir foreldrar með þátttöku sinni í störfum foreldrafélaga þar sem foreldrar fá tækifæri til að taka þátt í ýmsum störfum í skólasamfélaginu og hafa samkvæmt lögum möguleika á að hafa áhrif á gang mála. Foreldrum ber skylda til að kjósa fulltrúa í foreldraráð sem starfar samkvæmt lögum og á að vera við hvern skóla en öðru máli gegnir um foreldrafélög sem starfa eins og önnur frjáls félagasamtök.
Með flutningi grunnskólans til sveitarfélaga færðist ákvarðanataka í skólamálum  heim í hérað og nær foreldrum grunnskólabarna sem undirstrikar þörf fyrir formlegan samstarfsvettvang þeirra. Nú starfa foreldrar barna í sama skóla oftast saman í foreldrafélagi þar sem er starfandi stjórn og oft mynda bekkjartenglar eða fulltrúar foreldra í hverjum bekk nokkurs konar fulltrúaráð foreldrafélagsins. Auk þess kjósa foreldrar úr sínum röðum 3 fulltrúa í foreldraráð sem starfar með skólastjóra skv. 16. grein grunnskólalaga.   Með tilkomu foreldraráða er foreldrum sköpuð formleg leið til að hafa áhrif á starf og stefnumörkun skólans og með sérstökum fulltrúa sem þeir tilnefna til setu á skólanefndarfundum hafa þeir enn aðra leið til að koma að mótun skólasamfélagsins.

Hvernig gengur maður í foreldrafélag?
Foreldrar barna í grunnskóla verða yfirleitt sjálfkrafa meðlimir í foreldrafélagi skólans þegar barnið hefur skólagöngu sína og í mörgum tilfellum gefst þeim kostur á að greiða árgjald sem ákveðið hefur verið á aðalfundi en þeim ber ekki skylda til þess og yfirleitt er greitt eitt árgjald þó foreldrar eigi fleira en eitt barn í skólanum. Ef foreldri kýs að greiða ekki árgjald og vill ekki vera í foreldrafélaginu afsalar það sér rétti til að greiða atkvæði á fundum foreldrafélagsins en vakin er athygli á að verkefni foreldrafélagsins eru í þágu allra nemenda skólans en ekki einungis þeirra sem greiða árgjaldið.  Starfsemi foreldrafélagsins byggist að miklu leiti á árgjaldinu sem oft er  notað til að standa straum af kostnaði við  ýmsa viðburði eða útbúnaði sem foreldrafélagið telur þörf á við skólann.
Hverju skilar foreldrasamvinna í skólum?
Aðalmarkmið með samvinnu heimila og skóla er að efla tengsl þessara aðila og bæta með því aðbúnað og huga að almennri velferð og öryggi nemenda frá sem flestum sjónarhornum. Skólaganga barnsins er undirstaða menningar og menntun er ein meginstoð lýðræðis í þessu landi þar sem skólum ber skylda til að mennta öll börn á árangursríkan hátt og sveitarfélögum er skylt að sjá öllum nemendum fyrir viðeigandi námstækifærum. 
Að sjálfsögðu hafa foreldrar einnig sínar skyldur í þessu samhengi og  þar sem samstarf foreldra við kennara er farsælt og samstarf og samstaða foreldra öflug hefur verið hlúð vel að forvörnum. Rannsóknir segja okkur að foreldrastarfið geti líka haft mikil áhrif við að breyta neikvæðum lífsstíl og tölum um áfengisneyslu ungmenna.  Rannsóknir sýna einnig að ávinningur af foreldrasamvinnu leiðir til betri líðan barna, betri námsárangurs og minna brottfalls úr skóla þegar á líður skólagöngu barnsins. Það er því mikið í húfi að jákvæð viðhorf ríki milli aðila og menn taki höndum saman. Kennarar benda á að mikilvægt sé að foreldrar fylgist vel með námi barna sinna og margir umsjónarkennarar hafa haft góða samvinnu við foreldra um að bæta bekkjarbrag og þar sem þessir aðilar hafa haft samstarf um nám, leik og starf innan sem utan skólans t.d. til að efla og styrkja sjálfsmynd barna og unglinga hefur það leitt til betra mannlífs og með tímanum gárast áhrif þess ekki bara út í nánasta samfélag heldur þjóðlífið allt.

